
Gulshod OSTONOVA 
Buxoro davlat universiteti 

tasviriy san’at va muhandislik grafikasi 

kafedrasi oʻqituvchisi  

 

TASVIRIY SAN’AT DARSLARIDA BORLIQNI IDROK ETISH HAMDA 

OʻQUVCHILARNING FAZOVIY TASAVVURLARINI OSHIRISH 

 

Ushbu maqolada tasviriy san’at darslarida borliqni idrok etish hamda oʻquvchilarning manzara janri 

orqali fazoviy tasavvurlarini oshirish haqida qisqacha ma’lumot berilgan. 

Kalit soʻzlar: tasviriy san’at, borliq, idrok etish, fazoviy tasavvur, manzara janri, tabiat tasviri.  

В этой статье дается краткий обзор восприятия бытия на уроках изобразительного 

искусства и способов развития пространственного воображения учащихся с помощью жанра 

пейзажа. 

Ключевые слова: изобразительное искусство, бытие, восприятие, пространственное 

воображение, жанр пейзажа, образ природы. 

This article provides a brief overview of the perception of being in art lessons and ways to develop 

students’ spatial imagination with the help of the landscape genre. 

Key words: fine arts, being, perception, spatial imagination, landscape genre, nature image. 

 

Kirish. Tasviriy san’at eng qadimiy va keng tarqalgan san’at turlaridan biridir. Ajdodlarimiz 

dunyoqarashini shakllanishida tasviriy san’at muhim vazifalarni bajargan. Eng qadimgi odamlar bir-birlariga 

fikrlarini, munosabatlarini, istaklarini va shuningdek, turli xatti-harakatlarini chiziqlar, oddiiy formalar, 

primitiv tasvirlar orqali yetkazishga intilganlar. 

Manzara - fransuzcha “peysaj” soʻzidan olingan boʻlib, “tabiat” degan ma’noni anglatadi, tasviriy 

san’atda esa tabiatning tabiiy yoki hayoliy koʻrinishlarini ifodalovchi janr hisoblanadi. Manzara janrining 

ikki xili mavjud. Birinchisi mustaqil turi boʻlib, unda faqat manzara aks ettiriladi. Ikkinchi turida manzara 

biron tasvir fonida tasvirlanadi. Masalan, portretning orqa tomonida tabiat yoki shahar manzarasi 

tasvirlanishi mumkin  

Asosiy qism. Borliqni idrok etish oʻquvchilarning estetik idroki, didi, mazkur sohaga doir 

tushunchalari, tasavvur va xotiralarni oʻstirishda muhim rol 

oʻynaydi. Borliqni idrok etish mashgʻulotlari odatda mavzuli 

kompozitsiyalarni bajarishdan oldin oʻtkazilib, unda tabiatdagi va 

tevarak-atrofdagi nafislik va goʻzallikni koʻra bilish, idrok etish 

natijasida olingan tassurotlardan amaliy badiiy-ijodiy faoliyatlarda 

foydalanish nazarda tutiladi. Shuningdek, tabiatga qilingan sayohat 

jarayonida zarur hollarda ayrim obyekt va hodisalarni qalam, 

boʻyoq va boshqa badiiy materiallar yordamida xomaki rasmlari 

ham ishlanadi. 

Bunday darslarda bolalar sinf va sinfdan tashqarida 

oʻsimliklar, hayvonlar, qushlar, baliqlarni kuzatadilar, tabiatning 

turli fasllardagi koʻrinishlari, kafiyati (quvonchli, gʻamgin, oʻychan va hokazo) haqida tasavvurga ega 

boʻladilar. Boshlangich sinflarda borliqni kuzatish va ular haqidagi suhbatlar oʻquvchilarga hayotdagi ba’zi 

bir hodisalarni kengroq bilib olishga yordam beradi. U narsalarning shakli, tuzilishi, rangi kabilarni ma’lum 

miqdorda tahlil qilish va umumlashtirishdek muhim sifatlarni 

oʻstirishga ham imkon beradi. 

Tabiat va borliqni kuzatish jarayonida bolalarni uni sevishga, 

asrashga oʻrgatiladi. Tabiatga qilingan sayohatlarda ularning ayrim 

jihatlari fasllarga bogʻliq holda oʻzgarib turishligi bolalarga 

tushuntiriladi. Shuningdek, bunda bolalarning fazoziy tasavvurlari 

ham oʻstiriladi va planlik, chiziqli va havo perspektivasiga ham 

e’tibor beriladi. Borliqni kuzatish bevosita tasviriy ijodiy faoliyat 

bilan bogʻliq ekanligi, borliqni bilmasdan turib sifatli tasviriy ishlarni 

bajarish mumkin emasligi bolalar ongigi yetkaziladi. 

Borliqni idrok etish mashgʻulotlarini vazifalariga rioya qilgan 

holda quyidagi mazmunda mashgʻulotlar oʻtkazish nazarda tutiladi:  

1. Kuz, qish, bahor fasllarida tabiatning oʻziga xos xususiyatlarini oʻrganish. 

2. Gullar, hashoratlar, dekorativ baliq va qushlarni kuzatish.  

3. Tabiat moʻjizalari, bahorgi va kuzgi ishlar bilan tanishish. 

Tasviriy san’atning boshqa janrlari bilan bir qatorda manzara janri ham oʻzining goʻzalligi, 

serqirraliligi, mukammalligi bilan oʻzgacha koʻrinish kasb etadi. Tasviriy san’atda tabiat, shahar industrial-

sanoat, interyer koʻrinishlarning tasvirlanishi manzara janriga taalluqlidir. Manzara janridagi asarlarning 

ayrimlari bevosita tabiatning haqiqiy, ya’ni hayotiy koʻrinishini tasvirlasa, boshqalarda borliq ijodiy tarzda, 

hayolan ifodalangan boʻladi. 

Manzara janrida samarali ijod qilgan va san’at ixlosmandlariga manzur boʻlgan rassomlardan 

I.Levitan, I.Shishkin, Oʻ.Tansiqboyev, I.K.Ayvazovskiy, N.Karaxan kabilarni alohida tilga olish mumkin. 

Manzara janrining alohida shakllaridan biri bu interyer hisoblanadi. Interyer binolarning ichki qismi 

koʻrinishlarini ifodalaydi. Bu janr qadimgi misrliklar va xitoyliklar oʻz ishlarida interyerni aqlbovar 

qilmaydigan darajada aniqlik bilan perspektiva qonunlari asosida tasvirlay olganlar. 

Manzara janrdagi asarlarda borliq, tabiatdagi koʻrinishlar haqqoniy aks ettiriladi. Manzarada faqatgina 

narsa va voqealar emas, balki musavvirning ichki kechinmalari ham ifodalanadi. Ayrim musavvirlar 

vodiylarni, togʻ-u toshlarni tasvirlashga ishqiboz boʻlsalar, boshqalari dengiz manzarasini tasvirlashda 

mohirdirlar. Manzara janrida musavvirlardan Oʻ.Tansiqboyevning “Oʻzbyekistonda mart”, “Jonajon oʻlka”, 

“Mening qoʻshigʻim”, N.Kashinaning “Togʻda bahor”, Z.Inogʻomovaning “Arpa oʻrimi”, “Choyga”, 

R.Temurovning “Bibixonimda bahor”, “Ulugʻbek madrasasi” asarlari mualliflarga shuhrat keltirdi. 

Manzara janrida yaratilgan asarlar oʻzi bilan chuqur his-tuygʻularni saqlab qolish hamda tarixiy ruhni 

tasvirlash imkoniyatiga ega. Ayniqsa, qadimga Rim, Gretsiya hamda Sharq rassomlari oʻz asarlari orqali 

makon va zanonni, shu davrda mamlakatning joylashuv reylefini oʻz manzaralari orqali mahorat bilan 

tasvirlaganlar. Oʻqta asrlarga kelib esa manzara yoʻnalishida chizilgan asarlar bilan ibodatxonalar, saroylar 

hamda boylarning uyini bezatish urf boʻlgan. Yevropada manzara janri XVII asrda tamoman shakllangan 

boʻlib, uning gullab yashnagan davri XVII asr oxiri XVIII asr boshlariga toʻgʻri keladi. 

Sharqda manzara janri oʻziga xos tarzda shakllandi, Xitoy rassomchiligada ushbu janr VI asrda 

butunlay mustaqil tarzda ajralib chiqdi. Xitoy rassomlari oʻz asaslarini tush vositasida ipak matolarga gʻoyat 

nafis chizgilar bilan tasvilar edilar. Ular ijodidan asosan, yuksak togʻlar tasviri, cheksiz fazo yoki suvning 

nafis chizgilari, tuman ogʻushidagi tabiat koʻrinishlari oʻrin egallagan. Ushbu asarlar oʻzida yuksak falsafiy 

ma’no kasb etardi. Xitoy manzaralarida ba’zan inson qomati turli timsollar orqali ham tasvirlangan. Masalan, 

togʻ qaragʻayi, yovvoyi olxoʻri daraxti va boshqalar. Xitoy manzarachiligi oʻzining ta’sirchanligi va 

ma’naviy mazmunining kuchliligi bilan ajralib tursa, Yapon rassomchiligida manzara janri oʻzida inson 

kayfiyatiyatining tabiat goʻzalliklari orqali tasvirlanishi bilan farqlanadi. Yapon rassomlari chizgan 

manzaralarda turli yil fasllari har xil iqlimiy sharoitlar, quyoshning zarrin nurlari, oyning ma’sum nur 

sochishi tasvirlari orqali inson his-tuygʻlari, oʻsha vaqtdagi kayfiyat va ichki kechinmalardan xabar 

berayotgandek boʻladi. 

Manzara janrining yoʻnalishlari 

1. Qishloq manzarasi - bunda tasvirlanayotgan qishloq hayotining atrof muhit va tabiat bilan aloqasi 

insonni oʻziga tortadi.  

2. Shahar manzarasi - ushbu yoʻnalish oʻz nomi bilan aytib turibdiki, unda asosan sun’iy koʻllar, 

binolar, keng va tor koʻchalar, maydonlar, qirgʻoq muhiti va boshqalar tasvirlanadi. 

3. Dengizga oid manzara - bu tur yana bir nom bilan ham ataladi, ya’ni marina janri. Marina soʻzi 

italyancha “marina” yoki lotincha “marinus” “dengiz” soʻzidan olingan. Bu turda dengizning toʻlqinlanishi, 

oy shu’lasidagi dengiz koʻrinishlari, suvda boʻlgan jang tavsilotlari tasvirlanadi. Marina janri XVII asrlarda 

Gollandiyada shakllandi. Dengizni tasvirlovchi rassomlarni esa marinistlar deb atashardi. 

4. Me’moriy manzara - unda me’moriy yodgorliklar, qadimiy shaharlar koʻrinishi atrof-muhit va tabiat 

bilan umumlashgan holda koʻrsatiladi. 

5. Qurilish manzarasi - bunda zavod va fabrikalar, inson qoʻli bilan yaratilgan togʻon, koʻprik, vokzal, 

temir yoʻllar va boshqa inshootlar tasvirlanadi. 

6. Qahramonlik manzarasi - bu tur manzaraga har qaysi rassom oʻzicha mazmun beradi. Bu shunday 

janrki, unda yuksak, baland togʻlar, kuchli savlatli daraxtlar, suvning vazmin silliq yuzasi bilan bir muhitda 

mifologik qahramonlar va xudolar tasvirlanadi. 

7. Bezakli manzara - bunda binolarning me’moriy yaxlitligini toʻldirish uchun devorlarga bezaklar 

chiziladi. 

8. Tarixiy manzara - bunda tarixiy voqealar, qadimiy yodgorliklar tasvirlanadi. 

9. Epik manzara - tabiatning ichki joʻshqinliklari, ba’zan oʻta sokin kayfiyatda tasvirlanishi ushbu 

janrga xosdir. 

10. Romantik manzara janri - ushbu janrda tabiatning eng nozik lahzalari, masalan, quyoshning 

botishi, shamolning beboshliklari, bulutlar orasidagi momaqaldiroq sadolari tasvirlanadi. 

Muhokamlar va natijalar. Tabiat - bu donishmandlik kitobidir. Mana shu kitobni oʻqib chiqmoq, 

undagi qimmatbaho boylikka ega chiqmoq uchun bizga, albatta, manzara janri kalit boʻla oladi. Manzara 

oʻziga xos murakkabliklarga ega hisoblanadi. Manzara chizish jarayonini boshlash oʻquvchi oldiga qator 

vazifalarni qoʻyadiva bu vazifalar oʻquvchilarning yoshiga qarab turlicha boʻladi. Men quyida e’tiboringizga 

yuqori sinf oʻquvchilari manzara chizishda bilishi talab e’tiladigan turli bilim va koʻnikmalar bilan tanishtirib 

oʻtaman: 

1. Atrof-muhit va tabiatni e’tibor bilan oʻrganish, koʻrish bilan bir qatorda tabiat goʻzalligini anglash. 

2. Tabiat bilan bir qatorda tasviriy obrazni yaratish orqali oʻz kayfiyatini tasvirlash. 

3. Chizgan manzarasi orqali tabiatdagi yil faslini koʻrsata olish, kunning qaysi qismi ekanligini va ob-

havoni togʻri tasvirlash. 

4. Manzara janrida ijod qilishdan oldin uning turlari haqida ma’lumotga ega boʻlish. 

5. Manzaranavis rassomlar ijodi bilan tanishish. Ular chizgan asarlar ma’nosini tahlil qilish. 

6. Bu borada oʻrgangan barcha nazariy bilimlarini amaliyotda toʻgʻri qoʻllay olish. 

Jamiyatdagi zamonaviy texnologiyalar, jumladan, ta’lim sohasida ham boʻlayotgan inqilobiy 

oʻzgarishlar mutaxassislarga yangi funksional talablarni qoʻya boshladi. Endilikda malakali mutaxassisdan 

faqatgina oʻzining bevosita xizmat vazifasini yaxshi bajarishgina emas, balki yangi uslublarni topib 

amaliyotga kiritish, mustaqil qaror qabul qila bilish va ijodiy ishlay olish kabi koʻnikmalar talab qilinadi va 

mutaxassis oʻqitish metodlari va yoʻllari boʻyicha mustahkam bilimga ega boʻlishi, oʻqitishning tub 

maqsadini tasavvur qila olishi, unga erishish yoʻllari va vositalarini bilishi lozim. Talabalarning bu bilimlarni 

puxta egallashiga yordam berish “tasviriy san’at oʻqitish metodikasi” kursining asosiy vazifalaridan biridir. 

Uning oldida pedagogika fani tarmogʻi sifatida quyidagi vazifalar turadi: 

- tasviriy san’atni oʻqitishning aniq maqsadlarini va uning fan sifatida bilim berish hamda tarbiyaviy 

ahamiyatlarini aniqlash; 

- oʻqitishning mazmuni va tuzilishini aniqlash; 

- oʻquvchilarning mustahkam bilim, koʻnikma va malakalarini ta’minlovchi oʻqitishning eng samarali 

usul, vosita va shakllarini ishlab chiqish; 

- oʻquvchilarning bilim olish jarayonini tadqiq qilish. 

Xulosa. Yuqorida zikr etilgan maqsad va vazifalarni hal qilishda oʻqitishning zamonaviy interaktiv 

metodlari va axborot texnologiyalaridan oʻz oʻrnida unumli foydalanish ijobiy natija berishi bilan 

ahamiyatlidir. 

